
Mjezynarodny d źeń maćeršćiny 

 

Z něhdźe 6.000 tuchwilu na swěće wužiwanych rěčow je po měnjenju UNESCO 

połojca wohrožena, kóždej dwaj tydźenjej so jedna rěč zhubi. 

Tohodla wuwoła UNESCO wopomnjenski dźeń k „Spěchowanju rěčneje a kulturneje 

mnohotnosće a wjacerěčnosće“. Skedźbnja so wosebje na rěče, kotrež jenož hišće 

mało ludźi rěči (mjenje hač 10.000). Pominje so jedna rěč, zhubi so tež jeje kulturne 

herbstwo wot basnjow přez legendy hač k hrónčkam, přisłowam a žortam. 

Rěčni wědomostnicy diskutuja aktualne wuwiće we wobłuku wosebiteho sympozija, 

kotrež wotměwa so 21. a 22. februara 2010 na městnje sydła UNESCO w Parisu.  

Tež hdyž ma serbšćina wjac hač 10.000 rěčnikow, wužaduje Serbow tematika we 

wosebitym zmysle. Serbšćinu jako jednu z mało rěčanych rěčow ličimy do wobłuka 

wohroženych rěčow.  

Jako rěčny centrum witamy jara, zo je so we wobłuku UNESCO tajki wopomnjenski 

dźeń wuwołał. Byrnjež tutón dźeń maćerneje rěče w zjawnosći tuchwilu hišće tak 

wulki wothłós njenamakał, wuńdźe z njeho tola sylny signal. Nic naposledk so 

z tajkim dnjom prócowanja wšitkich tych hódnoća, kotřiž so wšědnje za zdźerženje 

małych rěčow zasadźuja.  

Za nas je mjezynarodny dźeń maćeršćiny dźeń, na kotrymž sej wuznam našeho 

dźěła wosebje wuwědomimy. 

 


